Na osnovu člana 18.4. stav 1. tačka 4. Zakona o osiguranju depozita u bankama Bosne i Hercegovine ("Službeni glasnik Bosne i Hercegovine" br. 20/02 i 18/05), člana 14. stav 1. tačka 4. Statuta Agencije za osiguranje depozita Bosne i Hercegovine ("Službeni glasnik Bosne i Hercegovine" br. 22/03), Upravni odbor Agencije za osiguranje depozita Bosne i Hercegovine na svojoj 25. sjednici održanoj dana 25.05.2005.  godine donosi  s lj e d e ć u :
O  D  L  U  K  U
O KRITERIJIMA ZA UČEŠĆE BANAKA U PROGRAMU
 OSIGURANJA DEPOZITA AGENCIJE ZA OSIGURANJE 
DEPOZITA BOSNE I HERCEGOVINE
I.    Uvod
Član I.
Ova odluka će zamijeniti Odluku o kriterijima za učešće banaka u programu osiguranja depozita kod Agencije za osiguranje depozita Bosne i Hercegovine poslije prelaznog perioda od 10. jula 2003. ("Službeni glasnik Bosne i Hercegovine" br. 22/03).
II. Opšti principi
Član II.1.

 Obavezno članstvo
Zakon o osiguranju depozita u bankama Bosne i Hercegovine (u daljem tekstu: ZOD BiH), u svom članu 6. predviđa obavezno članstvo za sve banke sa dozvolom za rad u Bosni i Hercegovini, pod uslovom da one ispunjavaju određene zahtjeve, navedene u ZOD BiH, Zakonu o bankama u Federaciji Bosne i Hercegovine (u daljem tekstu: ZOB FBiH) i Zakonu o bankama Republike Srpske (u daljem tekstu: ZOB RS).
Član II.2.

 Kriteriji za članstvo
Za učešće u osiguranju depozita kao banka članica Agencije za osiguranje depozita Bosne i Hercegovine (u daljem tekstu: AOD BiH), u skladu sa članovima 6. i 7. ZOD BiH, sve banke moraju ispunjavati:

• Sve zahtjeve ustanovljene ZOB FBiH i ZOB RS,

• Sve zahtjeve ZOD BiH,

• Sve kriterije sigunosti i boniteta, ustanovljene od strane Agencije za bankarstvo
  Federacije Bosne i Hercegovine i Agencije za bankarstvo Republike Srpske,

• Privatno vlasništvo od najmanje 90%.

Osim toga, prikupljanje novčanih depozita mora biti jedna od osnovnih aktivnosti svake banke kvalifikovane za učestvovanje u osiguranju depozita kao banka članica AOD BiH.
Član II.3. 

Utvrđivanje kvalifikovanosti
AOD BiH, prema članu 6, 7, 30. i 31. ZOD BiH, mora utvrditi da banka ispunjava sve  kriterije utvrđene ovom odlukom prije izdavanja certifikata o članstvu toj banci.
Poslije izdavanja certifikata o članstvu AOD BIH će nadgledati da banka članica u daljem poslovanju održava kriterije utvrđene ovom odlukom.

III.   Kriteriji za učešće banaka u programu osiguranja depozita 
Član III.1. 

    Oblasti procjene
Za učešće u programu osiguranja depozita AOD BiH, sve banke članice moraju ispunjavati određene standarde kvaliteta u sljedećim oblastima:

• Vlasnistvo,

• Kapital,

• Likvidnost,

• Kvalitet aktive,

• Rezerve za kreditne gubitke,
• Profitabilnost,

• Trzišni rizik,

• Računovodstveni standardi,

• Upravljanje,

• Rangiranje.

AOD BiH će, od slučaja do slučaja, utvrditi da li su standardi kvaliteta u gore navedenim oblastima ispunjeni.

Član III.2.

 Vlasništvo
Najmanje 90% akcionarskog kapitala mora biti u privatnom vlasnistvu (član 7. ZOD BiH).

Član III.3. 

Kapital
Minimalan iznos akcionarskog kapitala u novcu i neto kapitala koji banka stalno mora održavati ne smije biti manji od iznosa  15 miliona KM.

Investicije u fiksnu aktivu ne smiju prekoračiti 50% osnovnog kapitala banke, osim ako nadležna agencija za bankarstvo nije izdala dozvolu za prekoracenje ovog ogranicenja.

Neto kapital banke mora u svakom trenutku pokrivati najmanje 12% njene rizikom ponderisane aktive.

Pored gore navedenih minimalnih zahtjeva, banka mora ispuniti sve ostale zahtjeve vezane za kapital iz odnosnog zakona o bankama i uskladiti se sa Odlukom o minimalnim standardima za upravljanje kapitalom u bankama, izdate od strane nadležne agencije za bankarstvo.
Član III.4. 

Likvidnost
Banka mora ispuniti sve zahtjeve vezane za likvidnost iz odnosnog zakona o bankama i uskladiti se sa Odlukom o minimalnim standardima za upravljanje rizikom likvidnosti, izdatom od strane nadležne agencije za bankarstvo.

Manje privremene neusklađenosti dospijeća mogu biti prihvaćene od strane AOD BiH ako banka sprovodi akcioni plan čiji je cilj ispravljanje takve neusklađenosti, a sa kojim se složila nadležna agencija za bankarstvo.
Član III.5. 

Kvalitet aktive
Banka mora ispuniti sve zahtjeve vezane za aktivu iz odnosnog zakona o bankama i uskladiti se sa Odlukom o minimalanim standardima za upravljanje kreditnim rizikom i klasifikacija aktive, Odlukom o minimalnim standardima za upravljanje koncentracijom kreditnog rizika, Odlukom o minimalnim  standardima  za  poslovanje banke sa poveza-

nim licima, Odlukom o izvještavanju o nesolventnim klijentima koji predstavljaju pose-ban kreditni rizik za banku i Odlukom o minimalnim standardima za dokumentovanje kreditnih aktivnosti banaka, nadležne agencije za bankarstvo.
Član III.6. 

Rezerve za kreditne gubitke

Banka mora uspostaviti i održavati opšte rezerve za kreditne gubitke (ORKG) ne manje od 2% dobre aktive, klasifikovane u "A" kategoriju. Detalji su regulisani u Odluci o minimalnim standardima za upravljanje kreditnim rizikom i klasifikacija aktive,  nadležne agencije za bankarstvo.

Pored ORKG, posebne rezerve za kreditne gubitke ( PRKG ) moraju biti uspostavljene i održavane u skladu sa zahtjevima prethodno navedene odluke.
Član III.7.

 Profitabilnost
Banke trebaju imati pozitivne finansijske rezultate u svom prethodnom i tekućem poslovanju.

Ako banka nije bila profitabilna u prethodnoj i/ili tekućoj godini, dostaviće AOD BiH sveobuhvatan poslovni plan koji objašnjava kako  će banka prevazići nedostatak profitabilnosti bez ugrožavanja minimalnih zahtjeva za kapital kako je navedeno u članu III.3. 
AOD BiH će razmotriti i procijeniti takav poslovni plan i može, u slučaju pozitivnog rezultata svoje procjene, smatrati da je kriterij za profitabilnost ispunjen.

Od novoosnovanih i restruktuiranih banaka se zahtjeva da, zajedno sa svojim zahtjevom za članstvo, dostave AOD BiH sličan poslovni plan kako  je navedeno. 
Takav poslovni plan mora objasniti strategiju banke kako banka namjerava doći do praga ekonomičnosti i postići profitabilnost u tekućem poslovanju, a da nikad ne ugrozi minimalne zahtjeve za kapital kako je navedeno u članu III.3. . 
AOD BiH će razmotriti i procijeniti ovaj plan i može, kada je zadovoljna sa svojim pretpostavkama, smatrati da je kriterij za profitabilnost ispunjen.
Član III.8. 

Trzišni rizik
Banka ne smije prekoračiti ograničenja postavljena od strane nadležne agencije za bankarstvo za svaku individualnu deviznu poziciju i za ukupnu deviznu poziciju.

Banka mora uspostaviti i provoditi politike i procedure za upravljanje deviznim rizikom, rizikom kamatne stope i rizikom trzišne cijene kojima je izložena u toku svog poslovanja.

Pored ovog, banka se mora uskladiti sa svim propisima nadležne agencije za bankarstvo vezanim za trzišni rizik, posebno sa Odlukom o minimalnim standardima za upravljanje deviznim rizikom.

Manja privremena prekoračenja kod pozicije u EURO valuti mogu biti prihvaćena od strane AOD BiH ako banka sprovodi akcioni plan čiji je cilj ispravljanje takve neusklađenosti, a sa kojim se složila nadležna agencija za bankarstvo.

Član III.9. 

Računovodstveni standardi
Banka i njena supsidijarna lica moraju stalno održavati poslovne knjige koje adekvatno prikazuju finansijsko stanje u takvom obliku i sa takvim sadržajem koji su u skladu sa međunarodnim računovodstvenim standardima, zakonom o bankama i relevantnim propisima nadležne agencije za bankarstvo.

Osim toga, banka se mora uskladiti sa računovodstvenim odredbama i odredbama izvještavanja iz odnosnog zakona o bankama i sa Odlukom o minimalnim standardima  interne i eksterne revizije,  nadležne agencije za bankarstvo.

Na zahtjev AOD BiH, banka mora blagovremeno obezbijediti takve informacije koje AOD BiH smatra neophodnim za procjenu kvalifikovanosti banke za članstvo u svom programu osiguranja depozita. AOD BiH će zasnivati svoju procjenu na izvještaju za poslednju godinu odobrenog nezavisnog eksternog revizora, dopunjenog tekućim izvještajima koje je pripremila banka.

U slučaju statusne promjene banke, tj. restruktuiranja ili spajanja sa drugom bankom, novoosnovana ili restruktuirana banka mora dostaviti AOD BiH izvještaj/izvještaje odobrenog nezavisnog eksternog revizora, koji obuhvataju period do datuma statusne promjene, zajedno sa revidiranim početnim bilansom stanja i konsolidovanim izvještajem banke nasljednice na dan statusne promjene.
Član III.10. 

Upravljanje
Banka mora razviti i pratiti adekvatne i efikasne politike i procedure za upravljanje,  dnevno rukovođenje bankom i njen dugoročni razvoj te mora osigurati da njeni organi upravljanja posjeduju neophodne kvalifikacije za uspješno poslovanje banke.

Pored toga banka se mora uskladiti sa svim odredbama entitetskog zakona o bankama koji reguliše rukovođenje bankom,  kao i sa svim propisima nadležne agencije za bankarstvo.

U ocjeni upravljanja posebno će se pratiti primjena standarda u poslovanju sa licima povezanim sa bankom i aktivnosti banaka na sprečavanju pranja novca i finansiranju terorizma, kao i uspostavljanje efikasnog sistema interne kontrole.

Član III. 11 

 Rangiranje
Banka može učestvovati u programu osiguranja depozita kao banka članica AOD BiH samo ako je njeno posljednje i sada još uvijek validno rangiranje na kompozitnoj osnovi od strane nadležne agencije za bankarstvo "3" ili bolje i bez pojedinačne komponente rangiranja ocijenjene sa "5".
Član IV. 

Nadgledanje poslovanja banaka i izvještavanje

AOD BiH će kontinuirano nadgledati poslovanje banaka članica u pogledu ispunjenosti kriterija za članstvo.

Banke su obavezne AOD BiH dostavljati izvještaje propisane od strane nadležnih agencija za bankarstvo, izvještaje eksterne revizije i izvještaje propisane od strane same AOD BiH, u propisanim rokovima.

Član V. 

Narušavanje kriterija za članstvo

Banka članica AOD BiH dužna je u svom poslovanju ispunjavati kriterije utvrđene u članu II.2. i članu III. ove odluke. 

Smatraće se da je banka članica bitno narušila kriterije u slijedećim slučajevima:

1. «Nedovoljno kapitalizirana banka» je banka koja ne zadovoljava propisane minimalne standarde kapitala u skladu sa zakonom o bankama (akcionarski kapital uplaćen u novcu, neto kapital i adekvatnost kapitala).

Nedovoljna kapitaliziranost banke utvrđuje se na osnovu izvještaja same banke, na osnovu kontrole nadležne agencije za bankarstvo, te na osnovu on-site posjeta AOD BiH.

U slučaju da banka članica postane nedovoljno kapitalizirana AOD BiH će tu činjenicu konstatovati i o tome obavijestiti banku članicu.

U roku od 30 dana nakon obavještenja banka članica je dužna da AOD BiH dostavi plan sanacije kapitala koji će biti prihvatljiv za AOD BiH.

Plan sanacije kapitala mora sadržati detaljne mjere, način i rokove u kojima će banka sanirati svoj kapital, kako bi postigla zakonom o bankama utvrđene vrijednosti i ispunila kriterij za članstvo u programu osiguranja depozita.

2. «Banka sa nedovoljnom likvidnošću» je banka čija je likvidnost ispod minimalnog iznosa ustanovljenog od strane Centralne banke Bosne i Hercegovine (u daljem tekstu: CB BiH) i koja nije ispunila obavezu održavanja obaveznih rezervi na računu rezervi kod CBBiH u jednom obračunskom periodu, ili banka koja zbog neadekvatnih likvidnih sredstava nije u mogućnosti da izmiruje dospjele obaveze u periodu od 30 dana.

Nedovoljna likvidnost banke utvrđuje se na osnovu izvještaja same banke, te na osnovu obavještenja CB BiH.

U slučaju da banka članica postane banka sa nedovoljnom likvidnošću AOD BiH će tu činjenicu konstatovati i o tome obavijestiti banku članicu.

U roku od 15 dana od dana obavještenja banka članica je dužna da AOD BiH dostavi plan sanacije likvidnosti koji će biti prihvatljiv za AOD BiH.

Plan treba da sadrži konkretne mjere i rokove za prevazilaženje nelikvidnosti.

3. «Banka sa neodgovarajućim rangom» je banka koja je od strane nadležne agencije za bankarstvo ocijenjena kompozitnim rangom « 4 « ili « 5 «.

U slučaju da je kompozitni rang banke članice « 4 « ili « 5 « potrebno je da banka u roku od 15 dana od zahtjeva AOD BiH sačini sveobuhvatni plan sanacije svog poslovanja po segmentima poslovanja koji imaju pojedinačnu ocjenu « 4 « ili « 5 « i dostavi ga AOD BiH.

AOD BiH će razmotriti i procijeniti takav sanacioni plan, kao i predložene rokove za njegovo izvršenje.

Sanacioni plan mora biti prihvatljiv za AOD BiH o čemu će ona obavijestiti banku.

O svim nalazima koje utvrdi i postavljenim zahtjevima prema banci AOD BiH će obavještavati nadležnu agenciju za bankarstvo.

Član VI 

Sankcije

U slučaju da banka članica u ostavljenom roku ne dostavi plan sanacije u skladu sa članom V Odluke, ili ne sprovodi plan na način i u odobrenim rokovima, Upravni odbor AOD BiH će na prijedlog direktora AOD BiH obavijestiti nadležnu agenciju za bankarstvo da banka ne ispunjava uslove za članstvo u programu osiguranja depozita, kako bi nadležna agencija za bankarstvo postupila u skladu sa članom 17. stav 1. tačka 9. ZOB FBiH, odnosno članom 19. stav 1. tačka 9. ZOB RS.

Član VII. 

Završne odredbe

Ova odluka stupa na snagu danom donošenja kada prestaje da važi dosadašnja Odluka o kriterijima za učešće banaka u programu osiguranja depozita Agencije za osiguranje depozita Bosne i Hercegovine poslije prelaznog perioda  broj: UO-11-2/03 od 10. jula 2003. ("Službeni glasnik Bosne i Hercegovine"  br. 22/03).

Protokol o sporazumjevanju u primjeni Odluke o kriterijima za članstvo u osiguranju depozita kod Agencije za osiguranje depozita Bosne i Hercegovine koji je Agencija potpisala sa entitetskim agencijama za bankarstvo čini sastavni dio ove odluke i ostaje na snazi.

Ova odluka će biti objavljena u "Službenom glasniku Bosne i Hercegovine".

Broj: UO-11- 25-1/05                                                                    PREDSJEDAVAJUĆI

                                                                                                     UPRAVNOG ODBORA

Sarajevo, 25.05.2005.

                                                                                                        mr. Simeun Vilendečić

